
[bookmark: _Hlk222431078]“PËR SIGURIMIN E NJË NIVELI 
MINIMAL GLOBAL TË TATIMIT PËR GRUPET E SHOQËRIVE SHUMËKOMBËSHE DHE GRUPET E MËDHA VENDASE”


I. QËLLIMI I PROJEKTAKTIT DHE OBJEKTIVAT QË SYNOHEN TË   ARRIHEN

Ky projektligj synon transpozimin në legjislacionin kombëtar të dispozitave të Direktivës të Këshillit (BE) 2022/2523, datë 15 dhjetor 2022, “Mbi sigurimin e një niveli minimal global të tatimit për grupet e shoqërive shumëkombëshe dhe grupet vendase në shkallë të gjerë në Bashkimin Evropian”.

Qëllimi i këtij projektligji është krijimi i kuadrit ligjor të nevojshëm për vendosjen dhe administrimin në Republikën e Shqipërisë të regjimit të Tatimit Minimal Global (Global Minimum Tax – GMT), në përputhje me me legjislacionin e Bashkimit Evropian në këtë fushë dhe me standardet ndërkombëtare të zhvilluara nga OECD/G20.

Projektligji synon të sigurojë që grupet e shoqërive shumëkombëshe dhe grupet e mëdha vendase, me të ardhura të konsoliduara vjetore prej të paktën 750 milionë euro, t’i nënshtrohen një niveli minimal efektiv tatimi prej 15 për qind mbi fitimet e realizuara në juridiksionet ku ushtrojnë aktivitetin e tyre ekonomik. 

Nëpërmjet këtij projektakti synohet:
· garantimi i një niveli minimal tatimi mbi fitimet e grupeve të mëdha ekonomike, pavarësisht strukturës së tyre organizative ose juridiksioneve ku janë të vendosura; 
· parandalimi i praktikave të planifikimit agresiv tatimor që mundësojnë zhvendosjen artificiale të fitimeve drejt juridiksioneve me norma të ulëta tatimore ose pa tatim; 
· mbrojtja e bazës tatimore shqiptare nga erozioni dhe transferimi i fitimeve jashtë juridiksionit shqiptar; 
· forcimi i integritetit dhe drejtësisë së sistemit tatimor, duke siguruar që grupet e mëdha shumëkombëshe të kontribuojnë në mënyrë të drejtë në financat publike; 
· krijimi i kushteve të barabarta konkurruese ndërmjet shoqërive shumëkombëshe dhe bizneseve të tjera që operojnë në Republikën e Shqipërisë; 
· garantimi i përputhshmërisë së legjislacionit tatimor shqiptar me zhvillimet më të fundit ndërkombëtare në fushën e tatimit të korporatave. 

Projektligji prezanton tre mekanizmat bazë të regjimit GloBE, konkretisht:
a) Rregullin e Përfshirjes së të Ardhurave (RPA), i cili lejon vendosjen e tatimit shtesë në nivelin e entitetit mëmë kur fitimet e entiteteve të grupit janë tatuar me një normë efektive më të ulët se 15 për qind;
b) Rregullin për Fitimet e Nëntatuara (RFN), i cili siguron vendosjen e tatimit shtesë në rastet kur tatimi minimal nuk është mbledhur nëpërmjet RPA-së;
c) Tatimin Shtesë Minimal të Brendshëm të Kualifikuar (TSMBK), i cili i jep vendit tonë të drejtën prioritare për të mbledhur diferencën e tatimit deri në normën minimale globale mbi fitimet e entiteteve përbërëse të vendosura në territorin e saj. 

Përmes zbatimit të këtyre mekanizmave, projektligji synon jo vetëm mbrojtjen e interesave fiskale të Republikës së Shqipërisë, por edhe integrimin e saj në fushën e re ndërkombëtare të tatimit të korporatave, e cila po zbatohet aktualisht nga Bashkimi Evropian dhe shumica e vendeve pjesëmarrëse në Kuadrin Gjithëpërfshirës OECD/G20 të projektit ndërkombëtar BEPS.
      

1. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

      Ky projektligj është parashikuar në programin analitik të projektakteve të Ministrisë së Financave për vitin 2026, si dhe në Planin Kombëtar për Integrimin Evropian.


1.  ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Një nga objektivat kryesorë të procesit të integrimit evropian është harmonizimi gradual i legjislacionit shqiptar me acquis communautaire të Bashkimit Evropian.
Direktiva (BE) 2022/2523 e Këshillit, datë 14 dhjetor 2022, vendos rregulla të përbashkëta për sigurimin e një niveli minimal global tatimi për grupet e shoqërive shumëkombëshe dhe grupet e mëdha vendase në territorin e Bashkimit Evropian. Kjo direktivë përfaqëson një nga zhvillimet më të rëndësishme të viteve të fundit në fushën e tatimit ndërkombëtar të korporatave dhe synon zbatimin e standardeve të dakordësuara në nivel global në kuadër të OECD/G20. Duke qenw vend kandidat për anëtarësim në Bashkimin Evropian, miratimi i projektligjit përbën një hap të rëndësishëm në përmbushjen e detyrimeve që rrjedhin nga procesi i integrimit evropian.

Gjatë dekadave së fundit, globalizimi i ekonomisë dhe zhvillimi i modeleve të reja të biznesit kanë rritur mundësitë për transferimin e fitimeve në juridiksione me tatim të ulët ose pa tatim. Për t'iu përgjigjur këtij fenomeni, mbi 140 juridiksione pjesëmarrëse në Kuadrin Gjithëpërfshirës OECD/G20 të BEPS ranë dakord për zbatimin e reformës globale të njohur si “Shtylla e Dytë” (Pillar Two), e cila parashikon një normë minimale efektive tatimi prej 15 për qind për grupet shumëkombëshe me përmasa të mëdha.

Projektligji prezanton në legjislacionin shqiptar këto standarde ndërkombëtare dhe siguron që Shqipëria të jetë pjesë e sistemit global të tatimit minimal, duke shmangur krijimin e boshllëqeve ligjore që mund të përdoren për shmangie tatimore. 

Në mungesë të një regjimi të tatimit minimal global, fitimet e realizuara nga grupet shumëkombëshe mund të transferohen në juridiksione me norma të ulëta tatimore përmes strukturave komplekse korporative dhe mekanizmave të planifikimit tatimor. Kjo situatë mund të çojë në reduktimin e bazës tatimore të vendeve ku zhvillohet aktiviteti ekonomik real dhe rrjedhimisht në uljen e të ardhurave publike.

Propozimi i projektligjit synon të mbrojë bazën tatimore shqiptare dhe të sigurojë që fitimet e realizuara nga grupet që operojnë në Shqipëri të kontribuojnë në mënyrë të drejtë në financimin e shpenzimeve publike dhe zhvillimin ekonomik të vendit. Veçanërisht, përmes Tatimit Shtesë Minimal të Brendshëm të Kualifikuar (TSMBK), Shqipëria fiton të drejtën prioritare për të mbledhur tatimin shtesë mbi fitimet e entiteteve përbërëse të vendosura në territorin e saj, përpara se kjo e drejtë të ushtrohet nga juridiksione të tjera. 

Një nga pasojat e konkurrencës tatimore ndërmjet juridiksioneve është krijimi i avantazheve artificiale për grupet e mëdha shumëkombëshe që kanë mundësi të organizojnë strukturat e tyre në mënyrë ndërkufitare.
Ndryshe nga këto grupe, bizneset vendase dhe ndërmarrjet e vogla e të mesme zakonisht nuk kanë mundësi të përdorin struktura të tilla dhe i nënshtrohen plotësisht regjimit tatimor të juridiksionit ku ushtrojnë aktivitetin. Për rrjedhojë, regjimi i Tatimit Minimal Global kontribuon në krijimin e kushteve më të barabarta të konkurrencës, duke reduktuar avantazhet që rrjedhin nga planifikimi agresiv tatimor dhe duke siguruar neutralitet më të madh fiskal ndërmjet operatorëve ekonomikë.

Projektligji parashikon detyrime të detajuara raportimi dhe deklarimi për grupet që bien në fushën e tij të zbatimit, si dhe mekanizma për shkëmbimin automatik të informacionit ndërmjet administratave tatimore. Këto dispozita janë në përputhje me tendencat ndërkombëtare për rritjen e transparencës fiskale dhe përmirësimin e bashkëpunimit ndërmjet administratave tatimore në luftën kundër shmangies dhe evazionit tatimor. Në të njëjtën kohë, ato kontribuojnë në forcimin e kapaciteteve të administratës tatimore shqiptare për monitorimin e strukturave komplekse shumëkombëshe dhe për zbatimin efektiv të standardeve ndërkombëtare të tatimit minimal global.
      
Në aspektin ekonomik dhe fiskal, projektligji synon të kontribuojë në mbrojtjen e bazës tatimore dhe në sigurimin e të ardhurave buxhetore më të qëndrueshme. Përmes zbatimit të mekanizmave si Income Inclusion Rule (IIR), Undertaxed Payments Rule (UTPR) dhe Qualified Domestic Top-up Tax (QDMTT) synohet që fitimet e realizuara të tatohen në mënyrë më efektive dhe në përputhje me standardet ndërkombëtare.

Gjithashtu, janë përcaktuar dispozita kalimtare dhe mekanizma lehtësues që synojnë implementimin gradual dhe proporcional të rregullave të reja. Këto masa synojnë të lehtësojnë përshtatjen e  subjekteve të prekura me kërkesat e reja gjatë periudhës fillestare të zbatimit dhe të administratës tatimore, duke reduktuar vështirësitë administrative dhe detyrimet për zbatim.

Pavarësisht sfidave që do të ketë zbatimi i këtij projektligji, efektet e pritshme vlerësohen pozitive. Kjo, pasi zbatimi i rregullave të reja pritet të kontribuojë në mbrojtjen e bazës tatimore kombëtare, në reduktimin e praktikave të shmangies dhe erozionit fiskal, si dhe në rritjen e të ardhurave tatimore përmes tatimit më efektiv të fitimeve të grupeve shumëkombëshe. Gjithashtu, pritet të rritet transparenca fiskale, bashkëpunimi ndërkombëtar dhe besueshmëria e sistemit tatimor shqiptar, duke krijuar një mjedis më të qëndrueshëm dhe më të parashikueshëm për investimet dhe aktivitetin ekonomik.



1. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78, 83, pika 1, dhe 155 të Kushtetutës. Projektligji synon harmonizimin e plotë të legjislacionit tatimor me acquis të Bashkimit Evropian.



1. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

[bookmark: _Hlk163477775]Miratimi i këtij projektligji synon përafrimin me acquis communautaire. Ky projektligj ka transpozuar plotësisht Direktivën e Këshillit (BE) 2022/2523, datë 15 dhjetor 2022 “Mbi sigurimin e një niveli minimal global të tatimit për grupet e shoqërive shumëkombëshe dhe grupet vendase në shkallë të gjerë në Bashkimin Evropian”.

1. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji “Për “Për zbatimin e Tatimit Minimal Global për grupet e shoqërive shumëkombëshe dhe grupet e mëdha vendase” përbëhet nga disa nene, të cilat në mënyrë të përmbledhur parashikojnë, sa vijon:

Neni 1, përcakton objektin e projektligjit dhe kuadrin e përgjithshëm të zbatimit të tatimit minimal global në vendin tonë. Nëpërmjet kësaj dispozite transpozohen mekanizmat kryesorë të parashikuar nga Direktiva e Këshillit (BE) 2022/2523 dhe Rregullat GloBE të OECD-së.
Ky nen parashikon tre instrumentet themelore të sistemit të tatimit minimal global: Rregullin e Përfshirjes së të Ardhurave (RPA), Rregullin për Fitimin e Nëntatuar (RFN) dhe Tatimin Shtesë Minimal të Brendshëm të Kualifikuar (TSMBK). Këto mekanizma sigurojnë që grupet shumëkombëshe dhe grupet e mëdha vendase t’i nënshtrohen një norme efektive minimale tatimi prej 15 për qind mbi fitimet e realizuara.

Neni 2, përcakton fushën e zbatimit të projektligjit dhe subjektet që do t’i nënshtrohen rregullave të tatimit minimal global. Dispozita vendos pragun prej 750 milionë euro të të ardhurave të konsoliduara, në përputhje me Direktivën e BE-së dhe standardin ndërkombëtar të OECD-së. Gjithashtu, përcakton kategoritë e entiteteve të përjashtuara, si entitetet qeveritare, organizatat ndërkombëtare, organizatat jofitimprurëse, fondet e pensioneve dhe fondet e investimit që plotësojnë kushtet e përcaktuara në ligj.

Neni 3, përcakton mekanizmat konkretë nëpërmjet të cilëve realizohet objektivi i tatimit minimal global duke parashikuar se entitetet përbërëse të vendosura në Republikën e Shqipërisë mund t’i nënshtrohen Tatimit Shtesë Minimal të Brendshëm të Kualifikuar (TSMBK), Rregullit të Përfshirjes së të Ardhurave (RPA) dhe Rregullit për Fitimin e Nëntatuar (RFN), sipas rastit.

Neni 4, përcakton përkufizimet bazë që përdoren në të gjithë projektligjin dhe që janë të domosdoshme për interpretimin dhe zbatimin e tij. Përkufizimet mbulojnë nocione themelore si “grup”, “entitet përbërës”, “grup shumëkombësh”, “grup i madh vendas”, “entitet mëmë përfundimtar”, “entitet investues”, “tatim shtesë”, “juridiksion me tatim të ulët”, “RPA e kualifikuar”, “RFN e kualifikuar”, “TSMBK”, etj.

Neni 5, përcakton rregullat për identifikimin e juridiksionit në të cilin konsiderohet i vendosur një entitet përbërës ose një seli e përhershme. Dispozita trajton situatat kur një entitet konsiderohet rezident në më shumë se një juridiksion, rastet e entiteteve transparente tatimore, si dhe kriteret për përcaktimin e vendndodhjes së selive të përhershme.

Neni 6, përcakton detyrimin e entitetit mëmë përfundimtar të vendosur në Republikën e Shqipërisë për të paguar tatimin shtesë mbi fitimet e entiteteve përbërëse të grupit që janë të tatueshme me normë efektive nën nivelin minimal. Dispozita parashikon zbatimin e Rregullit të Përfshirjes së të Ardhurave, i cili përbën mekanizmin kryesor të mbledhjes së tatimit shtesë sipas sistemit GloBE. Kjo, me qëllim që fitimet e grupit shumëkombësh ose grupit të madh vendas t’i nënshtrohen normës minimale efektive prej 15 për qind.

Neni 7, rregullon rastet kur entiteti mëmë përfundimtar ndodhet jashtë Shqipërisë dhe një entitet mëmë i ndërmjetëm ndodhet në territorin shqiptar. Në këto raste, detyrimi për zbatimin e RPA-së transferohet tek entiteti mëmë i ndërmjetëm, për aq kohë sa nuk zbatohet tashmë nga një entitet mëmë më i lartë në strukturën e grupit.

Neni 8, trajton situatën kur entiteti mëmë përfundimtar është një entitet i përjashtuar nga zbatimi i ligjit, por në strukturën e grupit ekziston një entitet mëmë i ndërmjetëm i vendosur në Shqipëri. Ky parashikim siguron që përjashtimi i entitetit mëmë përfundimtar të mos krijojë mundësi shmangieje nga rregullat e tatimit minimal global.

Neni 9, rregullon trajtimin e entiteteve mëmë pjesërisht në pronësi dhe detyrimet e tyre sipas RPA-së. Ky nen merr në konsideratë rastet kur pjesë e fitimeve të entitetit kontrollohen nga aksionarë të jashtëm ndaj grupit dhe përcakton mënyrën e aplikimit të tatimit shtesë në këto situata. Kjo, me qëllim që të sigurohet neutraliteti i rregullave GloBE pavarësisht strukturës së pronësisë së grupit.

Neni 10, përcakton metodologjinë e alokimit të tatimit shtesë ndërmjet entiteteve mëmë. Dispozita parashikon mënyrën e llogaritjes së pjesës së tatimit shtesë që i atribuohet secilit entitet mëmë bazuar në interesin e tij ekonomik dhe në pjesëmarrjen e tij në të ardhurat e entiteteve me tatim të ulët. Kj, për të siguruar shpërndarje proporcionale dhe të drejtë të barrës tatimore brenda grupit.

Neni 11, vendos mekanizma për shmangien e mbivendosjes së tatimit shtesë në rastet kur në strukturën e grupit ekzistojnë disa nivele entitetesh mëmë që zbatojnë RPA-në. Ky nen lejon kompensimin e detyrimeve tatimore të vendosura më parë në juridiksione të tjera, duke shmangur tatimin e dyfishtë dhe duke garantuar që tatimi shtesë të mblidhet vetëm një herë.

Neni 12, përcakton kushtet dhe rrethanat në të cilat zbatohet Rregulli për Fitimin e Nëntatuar (RFN). RFN shërben si mekanizëm plotësues ndaj Rregullit të Përfshirjes së të Ardhurave dhe aktivizohet kur tatimi shtesë nuk mund të mblidhet plotësisht nëpërmjet RPA-së. Dispozita siguron që fitimet e nëntatuara të mos mbeten jashtë fushës së tatimit minimal global. 

Neni 13, përcakton metodologjinë e llogaritjes së tatimit shtesë RFN dhe formulën për ndarjen e tij ndërmjet juridiksioneve ku grupi ushtron aktivitet. Dispozita siguron shpërndarjen proporcionale të të drejtës së tatimit ndërmjet juridiksioneve përkatëse. 

Neni 14, përcakton rregullat bazë për llogaritjen e të ardhurave ose humbjes së kualifikuar të një entiteti përbërës, të cilat shërbejnë si bazë për llogaritjen e normës efektive të tatimit dhe të tatimit shtesë sipas rregullave të Tatimit Minimal Global.
Dispozita parashikon që llogaritja të bazohet në të ardhurat ose humbjen neto kontabël të entitetit përbërës, të përcaktuara sipas standardit kontabël të përdorur për përgatitjen e pasqyrave financiare të konsoliduara të entitetit mëmë përfundimtar, duke iu nënshtruar rregullimeve të parashikuara në nenet pasuese të ligjit. Gjithashtu, neni rregullon rastet kur përdoren standarde të tjera të pranueshme kontabiliteti, si dhe situatat kur entiteti mëmë përfundimtar nuk përgatit pasqyra financiare të konsoliduara, duke kërkuar korrigjimet e nevojshme për të siguruar krahasueshmëri dhe besueshmëri të të dhënave financiare.
Gjithashtu, lejohet përdorimi i standardeve të ndryshme kontabël për qëllime të Tatimit Shtesë Minimal të Brendshëm të Kualifikuar (QDMTT), për sa kohë që shmangen shtrembërimet materiale dhe sigurohet trajtim i barabartë ndërmjet tatimpaguesve.

Neni 15, përcakton rregullimet që duhet t’i bëhen të ardhurave ose humbjes neto kontabël të një entiteti përbërës për të përcaktuar fitimin ose humbjen e kualifikuar që përdoret për llogaritjen e normës efektive tatimore dhe të tatimit shtesë sipas rregullave të Tatimit Minimal Global.
Dispozita parashikon shtimin ose zbritjen e elementeve të caktuara nga rezultati kontabël, si dividendët e përjashtuar, fitimet ose humbjet nga pjesëmarrjet në kapital, rivlerësimet e aktiveve, diferencat e kursit të këmbimit, korrigjimet e gabimeve të periudhave të mëparshme, si dhe elementë të tjerë që, sipas rregullave GloBE, nuk duhet të ndikojnë në përcaktimin e normës efektive të tatimit.
Gjithashtu, neni përfshin rregulla kundër shmangies tatimore për marrëveshjet e financimit brenda grupit dhe mekanizma që sigurojnë respektimin e parimit të çmimit të tregut në transaksionet ndërmjet entiteteve të lidhura.
Bottom of Form

Neni 16, parashikon rregulla të posaçme për llogaritjen e të ardhurave ose humbjes së kualifikuar të shoqërive të sigurimit dhe institucioneve bankare, duke marrë parasysh veçoritë e aktivitetit të tyre dhe kërkesat specifike rregullatore që zbatohen në sektorin financiar.
Për shoqëritë e sigurimit, dispozita siguron që në fitimin ose humbjen e kualifikuar të mos përfshihen elementë që ekonomikisht u përkasin mbajtësve të policave të sigurimit dhe jo vetë shoqërisë. Për institucionet bankare dhe financiare, neni përcakton trajtimin e veçantë të instrumenteve të Kapitalit Shtesë të Nivelit 1 (Additional Tier 1 Capital), duke rregulluar mënyrën e trajtimit të shpërndarjeve që lidhen me këto instrumente për qëllime të llogaritjes së fitimit ose humbjes së kualifikuar.

Neni 17, parashikon përjashtimin nga llogaritja e të ardhurave ose humbjes së kualifikuar të të ardhurave dhe humbjeve që rrjedhin nga transporti detar ndërkombëtar, në përputhje me rregullat e Direktivës (BE) 2022/2523 dhe Kornizës GloBE të OECD-së.
Dispozita përcakton kategoritë e të ardhurave që përfitojnë nga ky përjashtim, duke përfshirë të ardhurat nga transporti ndërkombëtar i pasagjerëve dhe mallrave, operacionet e charter-it, pjesëmarrjen në marrëveshje të përbashkëta operimi, si dhe aktivitete të caktuara ndihmëse të lidhura drejtpërdrejt me veprimtarinë detare. Përjashtimi zbatohet vetëm kur entiteti përbërës ushtron realisht funksionet kryesore të menaxhimit strategjik ose tregtar të anijeve në juridiksionin ku është i vendosur.
Neni parashikon gjithashtu rregulla për trajtimin e humbjeve, të ardhurave ndihmëse dhe alokimin e kostove që lidhen me këto aktivitete, me qëllim që përjashtimi të zbatohet vetëm për rezultatin neto ekonomik të veprimtarisë së transportit detar ndërkombëtar.

Neni 18, përcakton rregullat për atribuimin e të ardhurave, humbjeve, aktiveve dhe shpenzimeve ndërmjet entitetit kryesor dhe selisë së përhershme për qëllime të llogaritjes së të ardhurave ose humbjes së kualifikuar sipas rregullave të Tatimit Minimal Global.
Neni parashikon që rezultatet financiare të selisë së përhershme të përcaktohen mbi bazën e pasqyrave të saj financiare ose, në mungesë të tyre, sikur ajo të ishte një entitet i veçantë dhe i pavarur. Gjithashtu, neni përcakton rregulla për alokimin e të ardhurave dhe shpenzimeve ndërmjet selisë kryesore dhe selisë së përhershme, në përputhje me marrëveshjet për shmangien e tatimit të dyfishtë, legjislacionin tatimor përkatës dhe standardet ndërkombëtare të OECD-së.
Gjithashtu, rregullohet trajtimi i humbjeve të selive të përhershme, duke përfshirë mekanizmat që shmangin njohjen e dyfishtë të të njëjtave humbje dhe sigurojnë rikuperimin e tyre në periudhat pasuese kur gjenerohen fitime.

Neni 19, përcakton rregullat për trajtimin dhe alokimin e të ardhurave ose humbjeve të entiteteve transparente tatimore për qëllimet e llogaritjes së të ardhurave ose humbjes së kualifikuar sipas rregullave të Tatimit Minimal Global.
Neni parashikon që të ardhurat ose humbjet e entiteteve transparente t’u atribuohen subjekteve që mbajnë interesin ekonomik përkatës, duke shmangur numërimin e dyfishtë të të ardhurave dhe duke siguruar që në llogaritjen e bazës GloBE të merren në konsideratë vetëm interesat që i përkasin grupit. Gjithashtu, neni rregullon trajtimin e rasteve kur këto entitete operojnë përmes selive të përhershme, si dhe të situatave kur entiteti transparent është vetë entiteti mëmë përfundimtar ose një entitet hibrid i kundërt (reverse hybrid entity).

Neni 20, përcakton kategoritë e tatimeve që konsiderohen “tatime të mbuluara” për qëllimet e zbatimit të rregullave GloBE dhe që merren në konsideratë për llogaritjen e normës efektive të tatimit në çdo juridiksion. Në përputhje me Direktivën (BE) 2022/2523 dhe Rregullat Model të OECD-së, si tatime të mbuluara trajtohen tatimet mbi të ardhurat ose fitimet, tatimet e vendosura sipas regjimeve të pranueshme të tatimit mbi fitimin, tatimet që zëvendësojnë tatimin mbi fitimin e korporatave, si dhe tatime të caktuara mbi fitimet e pashpërndara dhe kapitalin. Neni përcakton gjithashtu elementet që nuk konsiderohen tatime të mbuluara, përfshirë tatimin shtesë të llogaritur sipas mekanizmave GloBE dhe kreditë tatimore të rimbursueshme jo të kualifikuara, duke shmangur kështu numërimin e dyfishtë të barrës tatimore.

Neni 21, përcakton metodologjinë për llogaritjen e tatimeve të mbuluara të rregulluara, të cilat përbëjnë bazën për përcaktimin e normës efektive të tatimit në juridiksionin përkatës. Llogaritja fillon nga shpenzimi aktual tatimor i regjistruar në pasqyrat financiare dhe më pas korrigjohet përmes shtesave dhe zbritjeve të përcaktuara nga rregullat GloBE. Këto korrigjime synojnë të sigurojnë që norma efektive e tatimit të reflektojë barrën reale tatimore të grupit dhe të eliminojë efektet që mund të krijohen nga trajtime të ndryshme kontabël ose tatimore. 

Neni 22, rregullon trajtimin e tatimeve të shtyra për qëllime të llogaritjes së normës efektive të tatimit sipas rregullave GloBE. Duke qenë se diferencat e përkohshme ndërmjet trajtimit kontabël dhe atij tatimor mund të ndikojnë në rezultatin e normës efektive, neni përcakton rregulla të posaçme për përfshirjen ose përjashtimin e tatimeve të shtyra. Këto parshikime sigurojnë që norma efektive e tatimit të mos ndikohet artificialisht nga shtyrja e pagesës së tatimeve.

Neni 23, u jep grupeve mundësinë të zgjedhin një regjim alternativ për trajtimin e humbjeve të kualifikuara në nivel juridiksioni. Mekanizmi synon të sigurojë neutralitet ndërmjet juridiksioneve që njohin ose nuk njohin aktive tatimore të shtyra për humbjet sipas standardeve kontabël, duke shmangur penalizimin e grupeve që regjistrojnë humbje në periudha të caktuara.

Neni 24, përcakton mënyrën e alokimit të tatimeve të mbuluara ndërmjet entiteteve të ndryshme të grupit në rastet kur tatimi nuk paguhet nga i njëjti entitet që gjeneron të ardhurat përkatëse. Dispozitat mbulojnë rastet e selive të përhershme, entiteteve transparente tatimore, entiteteve hibride dhe regjimeve për shoqëritë e kontrolluara të huaja (CFC). Qëllimi është që tatimet të atribuohen tek entiteti që gjeneron të ardhurat ekonomike përkatëse, duke siguruar një matje të saktë të normës efektive të tatimit në juridiksionin ku realizohen këto të ardhura.

Neni 25, rregullon trajtimin e transakasioneve që ndodhin pas përfundimit të vitit fiskal dhe që ndikojnë në tatimet e mbuluara të raportuara më parë. Këto përfshijnë korrigjimet tatimore të bëra pas dorëzimit të deklaratave, dhe rastet kur tatimet e njohura në pasqyrat financiare nuk paguhen brenda afateve të përcaktuara. Neni garanton që norma efektive e tatimit dhe tatimi shtesë të pasqyrojnë barrën reale tatimore duke parashikuar, kur është e nevojshme, rillogaritjen e normës efektive të tatimit dhe të detyrimit për tatim shtesë për vitet fiskale të mëparshme. 

Neni 26, përcakton metodologjinë për llogaritjen e Normës Efektive të Tatimit (ETR) për çdo juridiksion ku operon grupi shumëkombësh ose grupi i madh vendas. Norma efektive e tatimit llogaritet duke pjesëtuar shumën e tatimeve të mbuluara të korrigjuara me të ardhurat neto të kualifikuara të realizuara nga të gjitha entitetet përbërëse në juridiksionin përkatës. Qasja është juridiksionale (jurisdictional blending), që do të thotë se rezultatet tatimore të të gjitha entiteteve të vendosura në të njëjtin juridiksion kombinohen për të përcaktuar nëse juridiksioni është tatuar mbi ose nën normën minimale prej 15%.

Neni 27, përcakton formulën bazë për llogaritjen e tatimit shtesë (Top-up Tax). Kur norma efektive e tatimit e një juridiksioni rezulton më e ulët se norma minimale prej 15%, diferenca përbën përqindjen e tatimit shtesë. Tatimi shtesë llogaritet mbi fitimin e tepërt (Excess Profit), i cili përfaqëson fitimin neto të kualifikuar pasi zbritet përjashtimi i të ardhurave të bazuara në substancë. Nga shuma e llogaritur zbritet çdo Tatim Shtesë Minimal i Brendshëm i Kualifikuar (QDMTT) ose mekanizëm i ngjashëm i vendosur në juridiksionin përkatës.
Neni përcakton gjithashtu mënyrën e shpërndarjes së tatimit shtesë ndërmjet entiteteve përbërëse të juridiksionit në proporcion me fitimin e tyre të kualifikuar.

Neni 28, përcakton mekanizmin e njohur si Substance-Based Income Exclusion (SBIE), i cili synon të përjashtojë nga baza e tatimit shtesë një pjesë të fitimit që lidhet me aktivitet ekonomik real.
Përjashtimi llogaritet si:
· 5% e kostove të kualifikuara të pagave; dhe 
· 5% e vlerës kontabël të aktiveve të prekshme të kualifikuara. 
Ky mekanizëm synon të shmangë vendosjen e tatimit shtesë mbi fitimet që burojnë nga prania reale ekonomike, investimet dhe punësimi në juridiksionin përkatës. Gjithashtu, parashikohet dhe mundësia që grupi të zgjedhë të mos aplikojë këtë mekanizëm për një vit fiskal të caktuar.

Neni 29, përcakton elementet që merren në konsideratë për komponentin e pagave në llogaritjen e përjashtimit të bazuar në substancë. Konkretisht, merren në konsideratë punonjësit e kualifikuar dhe kostot e kualifikuara të pagave. Nga këto kosto përjashtohen shumat e kapitalizuara në aktive të prekshme dhe kostot që lidhen me të ardhura të përjashtuara nga llogaritja e fitimit të kualifikuar.

Neni 30, përcakton kategoritë e aktiveve që merren në konsideratë për llogaritjen e përjashtimit të substancës. Konkretisht merren në konsiderate aktivet e kualifikuara si p,sh, ndërtesat, pajisjet, burimet natyrore, etj,duke përjashtuar aktivet e mbajtura për shitje, aktivet e mbajtura vetëm për investim dhe aktivet që përdoren për të gjeneruar të ardhura të përjashtuara. 

Neni 31, parashikon masat tranzitore për fazën fillestare të zbatimit të GMT.
Për të lehtësuar kalimin drejt normave përfundimtare prej 5%, përqindjet e përdorura për llogaritjen e përjashtimit të substancës janë më të larta në vitet e para të zbatimit. Qëllimi i kësaj dispozite është të shmangë ndikimet e menjëhershme fiskale mbi grupet shumëkombëshe gjatë periudhës fillestare.

Neni 32, rregullon situatat kur, pas paraqitjes së deklaratave, bëhen korrigjime që ndikojnë në normën efektive të tatimit ose në tatimin shtesë. Rillogaritja mund të kërkohet si rezultat i shitjes së aktiveve sipas zgjedhjeve të veçanta të ligjit, rikthimit të detyrimeve tatimore të shtyra, etj. Në këto raste, norma efektive e tatimit dhe tatimi shtesë rillogariten për vitet përkatëse. Çdo detyrim shtesë që rezulton nga këto rillogaritje konsiderohet tatim shtesë plotësues dhe përfshihet në llogaritjen e vitit kur kryhet rillogaritja.

Neni 33, vendos një përjashtim administrativ për juridiksionet me aktivitet ekonomik shumë të kufizuar.
Tatimi shtesë konsiderohet zero nëse, për juridiksionin përkatës:
· të ardhurat mesatare të kualifikuara gjatë tre viteve janë më pak se 10 milionë euro; dhe 
· fitimi mesatar i kualifikuar është më pak se 1 milion euro ose rezulton me humbje. 
Ky mekanizëm redukton barrën administrative për grupet shumëkombëshe dhe administratat tatimore kur rreziku i erozionit të bazës tatimore konsiderohet minimal.

Neni 34, rregullon trajtimin e entiteteve ku grupi nuk zotëron interes kontrollues të plotë. Kur entiteti mëmë përfundimtar zotëron 30% ose më pak të interesit pronësor, krijohet një regjim i veçantë llogaritjeje. Qëllimi është të shmanget që rezultatet fiskale të aksionarëve të pakicës të ndikojnë në llogaritjen e normës efektive të tatimit për pjesën tjetër të grupit. Për këtë arsye, nën-grupet në pronësi të pakicës trajtohen si grupe të veçanta për qëllimet e GMT.

Neni 35, përcakton mekanizmat ndërkombëtarë të njohur si masa lehtësuese (Safe Harbours), të miratuar nga OECD/G20. Këto rregulla lejojnë që, në rrethana të caktuara, tatimi shtesë të konsiderohet automatikisht zero pa qenë nevoja të kryhen të gjitha llogaritjet e detajuara të GloBE.
Neni mbulon dy kategori kryesore:
1. Safe Harbour të bazuar në kriteret e përcaktuara nga OECD dhe marrëveshjet ndërkombëtare të kualifikuara; 
2. QDMTT Safe Harbour, kur juridiksioni ka vendosur një Tatim Shtesë Minimal të Brendshëm të Kualifikuar që konsiderohet ekuivalent me rregullat GloBE. 
Këto parashikime synojnë të reduktojnë kostot e pajtueshmërisë dhe barrën administrative gjatë fazave të para të zbatimit të sistemit global të tatimit minimal.

Neni 36, përcakton rregullat për zbatimin e pragut prej 750 milionë euro të të ardhurave të konsoliduara në rastet e bashkimeve dhe ndarjeve të grupeve. Dispozita përcakton mënyrën se si llogariten të ardhurat e grupeve para dhe pas ristrukturimeve korporative, me qëllim përcaktimin nëse grupi hyn në fushën e zbatimit të Tatimit Minimal Global. Gjithashtu, neni përmban rregulla të posaçme për rastet kur një grup krijohet, ndahet ose riorganizohet gjatë periudhës referuese që përdoret për verifikimin e pragut të të ardhurave.

Neni 37, përcakton rregullat që zbatohen në rastet e bashkimeve, ndarjeve, transferimeve të aktiveve dhe formave të tjera të ristrukturimeve korporative. Gjithashtu, rregullon mënyrën e trajtimit të aktiveve dhe detyrimeve të transferuara, si dhe të humbjeve të kualifikuara dhe elementëve të tjerë që ndikojnë në llogaritjen e normës efektive tatimore sipas rregullave GloBE.

Neni 38, përcakton rregulla të posaçme për trajtimin e fitimeve dhe humbjeve që rrjedhin nga transferimi i aktiveve, veçanërisht në rastet e transaksioneve që ndodhin brenda grupit ose në kuadër të ristrukturimeve korporative. Dispozita rregullon mënyrën e njohjes dhe shpërndarjes së këtyre fitimeve ose humbjeve për qëllime të llogaritjes së të ardhurave të kualifikuara dhe të normës efektive tatimore.
Neni parashikon gjithashtu mekanizma që lejojnë shpërndarjen në kohë të efekteve të caktuara fiskale të transferimeve të aktiveve, me qëllim shmangien e luhatjeve të konsiderueshme në rezultatin GloBE të një viti të vetëm fiskal.

Neni 39, përcakton trajtimin e sipërmarrjeve të përbashkëta (joint ventures) dhe filialeve të tyre për qëllime të zbatimit të Tatimit Minimal Global. Dispozita përcakton kriteret sipas të cilave një entitet konsiderohet sipërmarrje e përbashkët dhe parashikon që sipërmarrja e përbashkët dhe filialet e saj të trajtohen si një grup i veçantë për qëllime të llogaritjes së tatimit shtesë. Gjithashtu, neni rregullon mënyrën e aplikimit të Rregullit të Përfshirjes së të Ardhurave (RPA) dhe llogaritjen e tatimit shtesë për këto struktura.

Neni 40, rregullon trajtimin e grupeve shumëkombëshe që përbëhen nga më shumë se një entitet mëmë përfundimtar, siç janë strukturat e lidhura (stapled structures) dhe marrëveshjet e listimit të dyfishtë (dual-listed arrangements). Dispozita përcakton kriteret sipas të cilave këto grupe konsiderohen si një grup i vetëm për qëllime të zbatimit të Tatimit Minimal Global dhe mënyrën e konsolidimit të informacionit financiar të tyre. Gjithashtu, neni përcakton përgjegjësitë e entiteteve mëmë për zbatimin e Rregullit të Përfshirjes së të Ardhurave (RPA) dhe për alokimin e tatimit shtesë brenda grupit. 

Neni 41, rregullon trajtimin e entiteteve mëmë përfundimtare që konsiderohen transparente për qëllime tatimore, ku të ardhurat tatohen në nivel të ortakëve ose pronarëve dhe jo në nivel të vetë entitetit.
Dispozita parashikon që të ardhurat e kualifikuara të entitetit transparent reduktohen në masën që ato i atribuohen pronarëve të cilët:
· tatohen mbi këto të ardhura me një normë të paktën të barabartë me normën minimale të tatimit; ose 
· i nënshtrohen një niveli total tatimi që arrin efektin minimal të kërkuar nga rregullat GloBE. 
Po ashtu, parashikohet reduktimi i të ardhurave kur përfituesit janë individë me pjesëmarrje të vogla ose entitete të përjashtuara (si fondet e pensioneve, organizatat ndërkombëtare apo organizatat jofitimprurëse).

Neni 42, adreson rastet e juridiksioneve ku fitimet e shoqërive nuk tatohen në nivel korporativ, por tatimi realizohet në momentin e shpërndarjes së fitimeve tek pronarët.
Për këtë arsye, dispozita lejon që të ardhurat e kualifikuara të entitetit mëmë përfundimtar të reduktohen me shumën e dividendëve të shpërndarë, nëse:
· përfituesi tatohet me një normë jo më të ulët se norma minimale; ose 
· tatimi total i paguar nga entiteti dhe përfituesi arrin nivelin minimal të kërkuar. 

Neni 43, trajton juridiksione të caktuara që aplikojnë sisteme të tatimit mbi fitimet vetëm në momentin e shpërndarjes së tyre te aksionarët.
Për të shmangur që këto juridiksione të konsiderohen artificialisht me normë të ulët tatimore, neni lejon që grupi të zgjedhë përfshirjen e një “tatimi të konsideruar si i shpërndarjes” në tatimet e mbuluara.

Neni 44, vendos rregulla të posaçme për fondet e investimit dhe entitetet e tjera investuese që nuk trajtohen si transparente dhe që nuk kanë ushtruar zgjedhjet e parashikuara në nenet 45 dhe 46.

Neni 45, i jep grupit mundësinë që një entitet investues ose një entitet investues në sigurime të trajtohet si entitet transparent për qëllimet e GloBE.
Kjo zgjedhje mund të bëhet kur:
· investitori tatohet sipas metodës së vlerës së drejtë të tregut (mark-to-market) ose metodave të ngjashme; 
· norma e aplikueshme e tatimit është të paktën e barabartë me normën minimale. 
Në këto raste konsiderohet se të ardhurat tashmë po tatohen në nivel të investitori dhe nuk është e nevojshme të trajtohen veçmas në nivel të fondit investues.

Neni 46, parashikon një alternativë tjetër për trajtimin e entiteteve investuese. Në këtë rast në vend që të tatohen të ardhurat në momentin e realizimit të tyre nga fondi investues, grupi mund të zgjedhë që të ardhurat të merren në konsideratë kur shpërndahen te investitorët.

Neni 47, përcakton Tatimin Shtesë Minimal të Brendshëm të Kualifikuar (TSMBK), si mekanizëm që i lejon Republikës së Shqipërisë të mbledhë vetë tatimin shtesë mbi fitimet e entiteteve të vendosura në territorin e saj, përpara se kjo e drejtë t'i kalojë juridiksioneve të tjera nëpërmjet Rregullit të Përfshirjes së të Ardhurave ose Rregullit për Fitimin e Nëntatuar. Dispozita përcakton subjektet përgjegjëse për pagesën e këtij tatimi dhe sqaron se entitetet investuese nuk konsiderohen subjekte përgjegjëse për TSMBK. Gjithashtu parashikohet zbatimi i rregullave të procedurës tatimore për administrimin dhe mbledhjen e këtij detyrimi. 
Ky nen synon të mbrojë bazën tatimore në vendin tonë dhe të sigurojë që të ardhurat e krijuara në Shqipëri të tatohen fillimisht në Shqipëri sipas standardit minimal global.

Neni 48, përcakton metodologjinë e llogaritjes së TSMBK-së dhe elementet që merren në konsideratë për përcaktimin e TSMBK-së. Nëpërmjet kësaj dispozite sigurohet që llogaritja e tatimit shtesë vendas të jetë në përputhje me standardin ndërkombëtar të OECD-së për Qualified Domestic Minimum Top-up Tax (QDMTT). Kjo, bën të mundur harmonizimin e mekanizmit vendas me rregullat ndërkombëtare dhe njohjen e tij nga juridiksionet e tjera si një tatim shtesë i kualifikuar.

Neni 49, përcakton mënyrën e llogaritjes së fitimit ose humbjes së kualifikuar që përdoret për qëllime të Tatimit Shtesë Minimal të Brendshëm. Dispozita referon te rregullat e përgjithshme të Kreut III dhe siguron që baza tatimore e përdorur për TSMBK të jetë e njëjtë me bazën e përdorur për llogaritjen e tatimit minimal global.

Neni 50, rregullon mënyrën e përcaktimit të tatimeve të mbuluara të korrigjuara për qëllime të llogaritjes së TSMBK. Dispozita garanton që të gjitha tatimet relevante të merren në konsideratë në mënyrë të njëjtë me rregullat e përgjithshme GloBE.

Neni 51, zbaton edhe për qëllime të TSMBK përjashtimin e të ardhurave të bazuara në substancë ekonomike. Përjashtimi lidhet me ekzistencën e aktivitetit real ekonomik, të reflektuar në kostot e personelit dhe aktivet materiale të përdorura në juridiksion. kjo, me qëllim që të shmanget tatimi i aktiviteteve reale ekonomike dhe të fokusohet tatimin shtesë mbi fitimet që nuk mbështeten në substancë ekonomike të mjaftueshme.

Neni 52, përcakton procedurat për deklarimin, vlerësimin dhe pagesën e Tatimit Shtesë Minimal të Brendshëm. Dispozita krijon bazën ligjore që administrata tatimore të administrojë këtë detyrim sipas procedurave të përcaktuara në legjislacionin procedural tatimor.

Neni 53, garanton të drejtën e entiteteve përbërëse për të kërkuar përjashtimin “de minimis” dhe aplikimin e mekanizmave “safe harbour” gjatë deklarimit të Tatimit Shtesë të Brendshëm. Kur plotësohen kushtet për këto mekanizma, detyrimi për tatim shtesë konsiderohet i barabartë me zero. Kjo, me qëllim që të reduktohet barra administrative për grupet që paraqesin rrezik të ulët tatimor dhe garantohet proporcionalitet në zbatimin e ligjit.

Neni 54, vendos detyrimin për paraqitjen e Deklaratës së Informacionit për Tatimin Shtesë dhe përcakton përmbajtjen minimale të saj, afatet e raportimit dhe rastet kur deklarata mund të paraqitet nga një entitet tjetër i grupit në bazë të marrëveshjeve të kualifikuara për shkëmbimin e informacionit. Gjithashtu përcaktohen afatet 15-mujore dhe 18-mujore për periudhën tranzitore.

Neni 55, përcakton rregullat që lidhen me ushtrimin, rinovimin dhe revokimin e zgjedhjeve të ndryshme të parashikuara nga ligji. Dispozita parashikon që zgjedhjet kryesore të kenë vlefshmëri pesëvjeçare dhe të rinovohen automatikisht, përveç rasteve kur revokohen nga tatimpaguesi. 

Neni 56, përcakton regjimin e sanksioneve administrative për shkeljet e detyrimeve që rrjedhin nga ligji. Dispozita parashikon gjoba për mosparaqitjen e deklaratave, deklarimet e pasakta dhe raste të tjera të mospërmbushjes së detyrimeve. Gjithashtu parashikohet një regjim tranzitor gjatë tre viteve të para të zbatimit, ku nuk aplikohen sanksione në rast se tatimpaguesi ka vepruar në mirëbesim. 
Kjo, për të siguruar pajtueshmërinë me ligjin duke garantuar njëkohësisht një periudhë përshtatjeje për subjektet që do t'i nënshtrohen për herë të parë këtij regjimi kompleks.

Neni 57, përcakton rregullat tranzitore që zbatohen për aktivet tatimore të shtyra, detyrimet tatimore të shtyra dhe transferimet e aktiveve të kryera përpara hyrjes në fuqi të regjimit të Tatimit Minimal Global. Gjithashtu parashikohet se, për qëllime të llogaritjes së normës efektive tatimore gjatë vitit të tranzicionit dhe viteve pasuese, merren në konsideratë aktivet dhe detyrimet tatimore të shtyra të regjistruara në pasqyrat financiare të entiteteve përbërëse. 

Neni 58, parashikon një regjim lehtësues tranzitor për grupet e shoqërive shumëkombëshe dhe grupet e mëdha vendase që ndodhen në fazën fillestare të aktivitetit të tyre ndërkombëtar. Dispozita përcakton se tatimi shtesë i llogaritur sipas Rregullit të Përfshirjes së të Ardhurave (RPA) dhe Rregullit për Fitimin e Nëntatuar (RFN) reduktohet në zero gjatë pesë viteve të para të aktivitetit ndërkombëtar të grupit, me kusht që të përmbushen kriteret e përcaktuara në ligj lidhur me numrin e juridiksioneve ku grupi operon dhe nivelin e aktiveve materiale jashtë juridiksionit referues.
Ky përjashtim është parashikuar, me qëllim mbështetjen e grupeve që janë në fazat fillestare të zgjerimit ndërkombëtar dhe që paraqesin rrezik më të ulët për erozion të bazës tatimore dhe transferim fitimesh. Gjithashtu, dispozita përcakton mënyrën e identifikimit të juridiksionit referues, fillimin e periudhës pesëvjeçare të përjashtimit dhe detyrimin e subjektit të caktuar për paraqitje që të njoftojë administratën tatimore për fillimin e fazës fillestare.

Neni 59, parashikon opsionin sipas të cilit juridiksionet që kanë një numër të kufizuar entitetesh mëmë përfundimtare të grupeve shumëkombëshe mund të shtyjnë përkohësisht zbatimin e RPA-së dhe RFN-së.
Ky nen i jep të drejtën vendeve me më pak se 12 entitete mëmë përfundimtare të grupeve shumëkombëshe që bien në fushën e zbatimit të këtij ligji, të zgjedhin opsionin e shtyrjes së zbatimit të këtyre dy mekanizmave deri më 31 dhjetor 2029.

Neni 60, përcakton bazën ligjore për nxjerrjen e akteve nënligjore të nevojshme për zbatimin e ligjit.

Neni 61, përcakton raportin ndërmjet këtij ligji dhe legjislacionit tjetër tatimor në fuqi. Dispozita parashikon se, për subjektet që përfshihen në fushën e zbatimit të këtij ligji, në rast mospërputhjeje ose konflikti ndërmjet dispozitave të këtij ligji dhe dispozitave të legjislacionit tjetër tatimor, do të zbatohen dispozitat e këtij ligji.

Neni 62, përcakton hyrjen në fuqi dhe momentin e fillimit të zbatimit të ligjit. Dispozita parashikon se ligji hyn në fuqi 15 ditë pas publikimit në Fletoren Zyrtare, ndërsa zbatimi i tij fillon më 1 janar të vitit fiskal që fillon në ose pas datës së anëtarësimit të Republikës së Shqipërisë në Bashkimin Evropian.

1. INSTITUCIONET DHE ORGANET QË NGARKOHEN PËR ZBATIMIN  E AKTIT

      Për zbatimin e këtij projektligji ngarkohet administrata tatimore.

1. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

[bookmark: _Hlk163410697]      Ky projektligj është hartuar nga Ministria e Financave në bashkëpunim me ekspertë të OECD-së, dhe i dërgohet për mendim Ministrisë së Drejtësisë, Ministrisë për Evropën dhe Punët e Jashtme, Ministrisë së Ekonomisë dhe Inovacionit, Bashkimit të Dhomave të Tregtisë dhe Industrisë së Shqipërisë dhe Agjencisë Kombëtare të Shoqërisë së Informacionit. Në kuadër të përmbushjes së detyrimeve që rrjedhin nga procesi i integrimit të Republikës së Shqipërisë në Bashkimin Evropian, lidhur me përafrimin e legjislacionit për Kapitullin 16, “Tatimet”, projektligji i dërgohet për dijeni edhe Ministrit të Shtetit dhe Kryenegociator, pasi paralelisht, ky projektligj i është dërguar zyrtarisht për vlerësim edhe strukturave përkatëse të Komisionit Evropian, nëpërmjet kësaj ministrie.


1. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

      Zbatimi i këtij projektligji nga pikëpamja buxhetore, pritet të ketë një ndikim pozitiv në të ardhurat tatimore, duke krijuar mundësinë që vendi ynë të mbledhë tatim shtesë mbi fitimet e grupeve shumëkombëshe dhe grupeve të mëdha vendase që realizojnë të ardhura të konsoliduara mbi 750 milionë euro dhe që tatohen me një normë efektive nën 15 për qind.

Megjithatë, në këtë fazë nuk është e mundur të vlerësohet me saktësi ndikimi financiar i projektligjit, për shkak të mungesës së të dhënave të plota mbi strukturën globale të grupeve që veprojnë në Shqipëri, nivelin e tatimeve efektive të paguara në juridiksione të tjera, si dhe zbatimin paralel të rregullave GloBE nga shtetet e tjera.

